
TAIRISCINT I gCOMHAIR RÚN Ó PHARLAIMINT NA hEORPA

ar an togra le haghaidh Cinneadh ó Pharlaimint na hEorpa agus ón gComhairle maidir 
le slógadh an Chiste Eorpaigh um Choigeartú don Domhandú d’Oibrithe Iomarcacha 
tar éis iarratas ón mBeilg – EGF/2023/001 BE/LNSA
(COM(2023)0210 – C9-0194/2023 – 2023/0152(BUD))

Tá Parlaimint na hEorpa,

– ag féachaint don togra ón gCoimisiún chuig Parlaimint na hEorpa agus chuig an 
gComhairle (COM(2023)0210 – C9-0194/2023),

– ag féachaint do Rialachán (AE) 2021/691 ó Pharlaimint na hEorpa agus ón gComhairle 
an 28 Aibreán 2021 maidir leis an gCiste Eorpach um Choigeartú don Domhandú (CED) 
d’Oibrithe Iomarcacha agus lena n-aisghairtear Rialachán (AE) 
Uimh. 1309/20131(‘Rialachán CED’),

– ag féachaint do Rialachán (AE, Euratom) 2020/2093 ón gComhairle an 17 Nollaig 2020 
lena leagtar síos an creat airgeadais ilbhliantúil do na blianta 2021-20272, agus go háirithe 
Airteagal 8 de,

– ag féachaint do Chomhaontú Idirinstitiúideach an 16 Nollaig 2020 idir Parlaimint na 
hEorpa, Comhairle an Aontais Eorpaigh agus an Coimisiún Eorpach maidir leis an smacht 
buiséadach, le comhar in ábhair bhuiséadacha agus le bainistíocht fhónta airgeadais, agus 
maidir le hacmhainní dílse nua, lena n-áirítear treochlár i dtreo acmhainní dílse nua a 
thabhairt isteach3, (“IIA an 16 Nollaig 2020”), agus go háirithe pointe 8 de,

– ag féachaint don nós imeachta tríthaobhach dá bhforáiltear i bpointe 9 de IIA an 
16 Nollaig 2020, 

– ag féachaint don tuairim ón gCoiste um Fhostaíocht agus um Ghnóthaí Sóisialta,

– ag féachaint don litir ón gCoiste um Fhorbairt Réigiúnach,

– ag féachaint don tuarascáil ón gCoiste um Buiséid (A9-0228/2023),

A. de bhrí go bhfuil ionstraimí reachtacha agus buiséadacha curtha ar bun ag an Aontas chun 
tacaíocht bhreise a thabhairt d’oibrithe atá thíos leis na mórathruithe struchtúracha ar 
phatrúin na trádála domhanda nó atá thíos leis an ngéarchéim dhomhanda airgeadais agus 
eacnamaíoch, agus chun cúnamh a thabhairt maidir lena n-ath-imeascadh sa mhargadh 
saothair; de bhrí go gcuirtear an cúnamh seo ar fáil trí thacaíocht airgeadais a thugtar 
d’oibrithe agus do na cuideachtaí inar oibrigh siad;

B. de bhrí gur chuir an Bheilg iarratas EGF/2023/001 BE/LNSA isteach ar ranníocaíocht 
airgeadais ón gCiste Eorpach um Choigeartú don Domhandú (CED), tar éis 603 n-

1 IO L 153, 3.5.2021, lch. 48.
2 IO L 433 I, 22.12.2020, lch. 11.
3 IO L 433 I, 22.12.2020, lch. 28.

iomarcaíocht4 san earnáil eacnamaíoch a aicmítear faoi NACE Athbhreithniú 2 rannán 52 
(Trádstóráil agus gníomhaíochtaí tacaíochta le haghaidh iompair) i gcúige Brabant na 
Vallúine, laistigh de thréimhse thagartha don iarratas ón 23 Lúnasa 2022 go dtí an 
23 Nollaig 2022;

C. de bhrí go mbaineann an t-iarratas le 603 oibrí a cuireadh ar iomarcaíocht sna cuideachtaí 
Logistics Nivelles SA (‘LNSA’) agus SuperTransport SA/NV, ar soláthróir é de Logistics 
Nivelles;

D. de bhrí go bhfuil an t-iarratas bunaithe ar na critéir idirghabhála a leagtar amach in 
Airteagal 4(2), pointe (a), de Rialachán CED, lena gceanglaítear go gcuirfí 200 oibrí ar a 
laghad ar iomarcaíocht le linn tréimhse thagartha 4 mhí i bhfiontar i mBallstát, lena n-
áirítear oibrithe ar chuir soláthraithe agus táirgeoirí iartheachtacha ar iomarcaíocht iad 
agus/nó daoine féinfhostaithe a bhfuil deireadh tagtha lena ngníomhaíocht;

E. de bhrí go bhfuil iomaíochas eacnamaíoch laghdaithe ag paindéim COVID-19 agus ag 
cogadh foghach na Rúise i gcoinne na hÚcráine agus go bhfuil tionchar diúltach acu ar 
fhás eacnamaíoch sa Bheilg;

F. de bhrí go gcuireadh LNSA seirbhísí lóistíochta ar fáil maidir le táirgí bia, fíonta agus 
biotáillí atá úr agus tirim go Carrefour; de bhrí gur eascair na hiomarcaíochtaí as cinneadh 
Kuehne + Nagel, arb í máthairchuideachta LNSA í, chun a fhochuideachta Bheilgeach a 
dhúnadh, mar gheall ar dheacrachtaí airgeadais LNSA agus caillteanais shuntasacha na 
cuideachta in 2020, a sháraigh an buiséad iomlán le haghaidh 2020, agus caillteanais in 
2021 a bhí níos airde ná lena rabhthas ag súil arís;;

G. de bhrí gur chinn Kuehne + Nagel dáileadh náisiúnta a dhéanamh dá dháileadh réigiúnach 
agus brath ar a fhochuideachta Kontich NV chun earraí a sholáthar do shiopaí Carrefour 
ar fud na Beilge; de bhrí go bhfuil áiseanna ag Kuehne + Nagel freisin in Kampenhout 
(lóistíocht bhóthair); de bhrí nár athlonnaíodh aon oibrí idir ionaid lóistíochta Kuehne + 
Nagel;

H. de bhrí gur chuir LNSA, i gcomhréir le dlí na Beilge maidir le hiomarcaíochtaí 
comhchoiteanna, ionadaithe oibrithe ar an eolas agus go ndeachaigh sé i gcomhairle leo; 
de bhrí gur éirigh leis an nós imeachta éigeantach seo EUR 1500 in aghaidh an oibrí a 
áirithiú chun costais athoiliúna a chumhdach; 

I de bhrí gur cheart ranníocaíochtaí airgeadais ó CED a dhíriú go príomha ar bhearta 
gníomhacha beartais maidir leis an margadh saothair agus ar sheirbhísí pearsantaithe a 
bhfuil sé mar aidhm leo tairbhithe a athimeascadh go tapa i bhfostaíocht chuibhiúil agus 
inbhuanaithe laistigh dá n-earnáil gníomhaíochta tosaigh nó lasmuigh di, agus iad á n-
ullmhú do gheilleagar Eorpach níos glaise agus níos digití;

J. de bhrí nach sáróidh CED uasmhéid bliantúil de EUR 186 mhilliún (i bpraghsanna 2018), 
mar a leagtar síos in Airteagal 8 de Rialachán (AE, Euratom) Uimh. 2020/2093;

1. ag aontú leis an gCoimisiún go bhfuil na coinníollacha a leagtar amach in Airteagal 4(2), 
pointe (a), de Rialachán CED comhlíonta agus go bhfuil an Bheilg i dteideal 
EUR 2 153 358 de ranníocaíocht airgeadais a fháil faoin Rialachán sin, arb ionann í agus 

4 De réir bhrí Airteagal 3 de Rialachán CED.

85 % den chostas iomlán de EUR 2 533 363, a chuimsíonn EUR 2 484 363 de 
chaiteachas ar sheirbhísí pearsantaithe agus EUR 49 000 de chaiteachas ar 
ghníomhaíochtaí ullmhúcháin, bainistíochta, faisnéise agus poiblíochta, rialaithe agus 
tuairiscithe;

2. ag tabhairt dá haire gur chuir údaráis na Beilge an t-iarratas isteach an 17 Feabhra 2023, 
agus, tar éis don Bheilg faisnéis bhreise a chur ar fáil, gur chuir an Coimisiún bailchríoch 
ar a mheasúnú an 6 Meitheamh 2023 agus gur thug sé fógra do Pharlaimint na hEorpa 
faoi ar an lá céanna; 

3. ag tabhairt dá haire go mbaineann an t-iarratas le 603 oibrí a cuireadh ar iomarcaíocht sna 
cuideachtaí Logistics Nivelles SA (LNSA) agus SuperTransport SA/NV, soláthróir 
LNSA; ag tabhairt dá haire, thairis sin, gur cuireadh 542 de na 603 thairbhí incháilithe ar 
iomarcaíocht le linn na tréimhse tagartha, agus gur cuireadh 61 oibrí ar iomarcaíocht 
roimh an tréimhse thagartha, nó ina diaidh, ach gurbh é an teagmhas céanna a chuir na 
hoibrithe roimhe sin ar iomarcaíocht a spreag cur ar iomarcaíocht na 61 oibrí sin; á chur 
in iúl gur geal léi go bhfuiltear ag súil go nglacfaidh na hoibrithe iomarcacha ar fad páirt 
sna bearta;

4. ag tabhairt dá haire go meastar go mbeidh tionchar ar leith ag an easáitiú in LNSA ar 
oibrithe atá os cionn 50 bliain d’aois agus/nó ar bheagán scileanna, toisc go bhfuil sé níos 
deacra iad a athimeascadh i bhfostaíocht chobhsaí, ag cur san áireamh go háirithe gurb é 
8.4 % an ráta dífhostaíochta in Brabant na Vallúine, 2.8 % níos airde ná an leibhéal 
náisiúnta agus go raibh níos mó ná 30 % de na cuardaitheoirí poist cláraithe i mí 
Feabhra 2023 os cionn 50 bliain d’aois; á chur i bhfios go bhfuil 86.3 % de na hoibrithe 
a cuireadh ar iomarcaíocht ina gcónaí i gcúige Hainaut, áit a bhfuil méadú 9.8 % tagtha 
ar líon na gcuardaitheoirí poist cláraithe bliain i ndiaidh bliana; á chur i bhfáth go bhfuil 
53.3 % d’iar-oibrithe LNSA níos sine ná 45 bliana agus go raibh próifíl láimhseálaí ag 
formhór oibrithe LNSA;

5. ag tabhairt dá haire nár athlonnaíodh aon oibrí idir ionaid lóistíochta Kuehne + Nagel; ag 
tabhairt dá haire gur chloígh Logistics Nivelles SA le dlí na Beilge maidir le 
hiomarcaíochtaí comhchoiteanna, lena mbunaítear nós imeachta éigeantach chun 
ionadaithe oibrithe a chur ar an eolas agus dul i gcomhairle leo, ar nós imeachta é lena 
gceadaítear plé a dhéanamh ar aon fhéidearthacht maidir le líon na n-iomarcaíochtaí a 
sheachaint nó a laghdú;

6. á chur in iúl gur geal léi gur dhréachtaigh an Bheilg an pacáiste comhordaithe de 
sheirbhísí pearsantaithe i gcomhairle le tairbhithe a bhfuiltear ag díriú orthu, lena n-
ionadaithe foirne agus lena gcomhpháirtithe sóisialta; 

7. á mheabhrú gurb é atá sna seirbhísí pearsantaithe atá le soláthar d’oibrithe agus do 
dhaoine féinfhostaithe ná na gníomhaíochtaí seo a leanas: seirbhísí faisnéise, cúnamh i 
gcuardach poist, lena n-áirítear peirspictíochtaí poist a shainaithint i réigiúin nó Ballstáit 
eile, cúnamh gairmthreorach agus cúnamh socrúcháin sheachtraigh, oiliúint, athoiliúint 
agus gairmoiliúint, tacaíocht chun gnó a bhunú agus rannchuidiú leis sin, chomh maith le 
dreasachtaí agus liúntais;

8. á chur in iúl gur geal léi go n-áirítear modúl maidir le geilleagar ciorclach agus úsáid 
éifeachtach a bhaint as acmhainní a forbraíodh d’iar-oibrithe Swissport (EGF/2020/005 
BE/Swissport) mar chuid den tairiscint chaighdeánach oiliúna ón tSeirbhís Réigiúnach 

Fostaíochta Poiblí agus Gairmoiliúna (Fóram), a bheidh á chómhaoiniú ag CSE+; á 
athdhearbhú, sa chomhthéacs sin, gur cheart ról tábhachtach a bheith ag an Aontas maidir 
leis na cáilíochtaí is gá a chur ar fáil don athrú cóir i gcomhréir leis an gComhaontú Glas 
don Eoraip; ag tacú go láidir leis an bhfíoras go leanfaidh CED, le linn thréimhse CAI 
2021-2027, de dhlúthpháirtíocht a léiriú le daoine a ndéantar difear dóibh agus go 
gcoinneoidh sé an fócas ar thionchar an athstruchtúraithe ar oibrithe; á iarraidh go 
ndéanfaí iarratais amach anseo chun comhleanúnachas beartais a uasmhéadú;9. ag 
tabhairt dá haire go mbeidh tionchar ag an gclaochlú digiteach agus glas ar mhargadh an 
tsaothair, go háirithe in earnáil na lóistíochta; á iarraidh, dá bhrí sin, go dtabharfaí aird ar 
leith ar an oideachas cáilithe, lena n-áirítear an ghairmoiliúint, agus an córas 
déphrintíseachta mar a thugtar air a chur chun cinn, ar córas é a léirítear go bhfuil sé 
éifeachtach i mBallstáit eile;

10. ag tabhairt dá haire gur thosaigh an Bheilg seirbhísí pearsantaithe a chur ar fáil do na 
tairbhithe a bhfuiltear ag díriú orthu an 1 Lúnasa 2022 agus go mbeidh, dá bhrí sin, 
tréimhse na hincháilitheachta le haghaidh ranníocaíocht airgeadais ó CED ón 
1 Lúnasa 2022 go ceann 24 mhí tar éis theacht i bhfeidhm an chinnidh maoiniúcháin;

11. ag tabhairt dá haire gur thosaigh an Bheilg ar chaiteachas riaracháin a thabhú chun CED 
a chur chun feidhme an 22 Meán Fómhair 2021, agus go mbeidh an caiteachas le 
haghaidh gníomhaíochtaí ullmhúcháin, bainistíochta, faisnéise agus poiblíochta, rialaithe 
agus tuairiscithe incháilithe dá bhrí sin le haghaidh ranníocaíocht airgeadais ó CED ón 
22 Meán Fómhair 2021 go ceann 31 mhí tar éis theacht i bhfeidhm an chinnidh 
maoiniúcháin;

12. á chur i bhfáth gur dhearbhaigh údaráis na Beilge nach bhfaigheann na gníomhaíochtaí 
incháilithe cúnamh ó chistí nó ionstraimí airgeadais eile an Aontais, agus go n-urramófar 
prionsabail na córa comhionainne agus an neamh-idirdhealaithe maidir le rochtain ar na 
gníomhaíochtaí atá beartaithe agus maidir lena gcur chun feidhme;

13. á athdhearbhú nach mór nach dtiocfaidh ranníocaíocht airgeadais ó CED in ionad 
gníomhaíochtaí a bhfuil na cuideachtaí freagrach astu, de bhua an dlí náisiúnta nó 
comhaontuithe comhchoiteanna, nó aon cheann de liúntais nó cearta oibrithe iomarcacha, 
chun breisíocht iomlán an leithdháilte a áirithiú; á mheabhrú nach mór do na Ballstáit a 
dhéanann iarratas ar thacaíocht chistiúcháin ó CED a áirithiú gur comhlíonadh na 
ceanglais a leagtar síos i ndlí náisiúnta agus i ndlí an Aontais maidir le hiomarcaíochtaí 
comhchoiteanna agus go ndearna an chuideachta lena mbaineann foráil dá hoibrithe dá 
réir sin;

14. ag formheas an chinnidh a ghabhann leis an rún seo;

15. á threorú dá hUachtarán an cinneadh a shíniú in éineacht le hUachtarán na Comhairle 
agus socrú a dhéanamh dá fhoilsiú in Iris Oifigiúil an Aontais Eorpaigh;

16. á threorú dá hUachtarán an rún seo, mar aon leis an Iarscríbhinn a ghabhann leis, a chur 
ar aghaidh chuig an gComhairle agus chuig an gCoimisiún

IARSCRÍBHINN: CINNEADH Ó PHARLAIMINT NA hEORPA AGUS ÓN 
gCOMHAIRLE

 

maidir le slógadh an Chiste Eorpach um Choigeartú don Domhandú d'Oibrithe 
Iomarcacha tar éis iarratas ón mBeilg (EGF/2023/001 BE/LNSA)

TÁ PARLAIMINT NA hEORPA AGUS COMHAIRLE AN AONTAIS EORPAIGH,

Ag féachaint don Chonradh ar Fheidhmiú an Aontais Eorpaigh,
Ag féachaint do Rialachán (AE) 2021/691 ó Pharlaimint na hEorpa agus ón gComhairle 
an 28 Aibreán 2021 maidir leis an gCiste Eorpach um Choigeartú 
don Domhandú d’Oibrithe Iomarcacha (CED) agus lena n-aisghairtear Rialachán (AE) 
Uimh. 1309/20131, agus go háirithe Airteagal 15(1), an chéad fhomhír, de,
Ag féachaint do Chomhaontú Idirinstitiúideach an 16 Nollaig 2020 idir Parlaimint na hEorpa, 
Comhairle an Aontais Eorpaigh agus an Coimisiún Eorpach maidir leis an smacht buiséadach, 
le comhar in ábhair bhuiséadacha agus le bainistíocht fhónta airgeadais, agus maidir le 
hacmhainní dílse nua, lena n-áirítear treochlár i dtreo acmhainní dílse nua a thabhairt isteach,2 
agus go háirithe pointe 9 de,
Ag féachaint don togra ón gCoimisiún Eorpach,
De bharr an mhéid seo a leanas:

(1) Is é is aidhm don Chiste Eorpach um Choigeartú don Domhandú d’Oibrithe Iomarcacha 
(CED) dlúthpháirtíocht a léiriú agus fostaíocht chuibhiúil inbhuanaithe a chur chun cinn 
san Aontas trí thacaíocht a thabhairt d’oibrithe a cuireadh ar iomarcaíocht agus do 
dhaoine féinfhostaithe a bhfuil deireadh tagtha lena ngníomhaíocht i gcás mórtheagmhais 
athstruchtúraithe, sin agus cúnamh a thabhairt dóibh filleadh ar fhostaíocht chuibhiúil 
inbhuanaithe a luaithe is féidir.

(2) Ní rachaidh CED thar uasmhéid bliantúil EUR 186 mhilliún (praghsanna 2018) faoi mar 
a leagtar síos in Airteagal 8 de Rialachán (AE, Euratom) 2020/2093 ón gComhairle3.

(3) An 17 Feabhra 2023, chuir an Bheilg iarratas isteach chun CED a shlógadh i gcomhréir 
le hAirteagal 8(1) de Rialachán (AE) 2021/691, i leith iomarcaíochtaí oibrithe 
in Logistics Nivelles SA agus soláthraí amháin sa Bheilg. Bhí faisnéis bhreise ann mar 
fhorlíonadh ar an iarratas sin, faisnéis a soláthraíodh i gcomhréir le hAirteagal 8(5) 
de Rialachán (AE) 2021/691. Meastar na coinníollacha maidir le ranníocaíocht airgeadais 
ó CED a sholáthar a bheith á gcomhlíonadh ag an iarratas, mar a leagtar síos in 
Airteagal 13 de Rialachán (AE) 2021/691, ar bhonn an mheasúnaithe a rinne an 
Coimisiún sa Togra le haghaidh Cinneadh maidir le slógadh ó Pharlaimint na hEorpa agus 
ón gComhairle4.

1 IO L 153, 3.5.2021, lch. 48.
2 IO L 433 I, 22.12.2020, lch. 28.
3 Rialachán (AE, Euratom) 2020/2093 ón gComhairle an 17 Nollaig 2020 lena leagtar síos an creat 

airgeadais ilbhliantúil do na blianta 2021 go 2027 (IO L 433 I, 22.12.2020, lch. 11).
4 COM(2023) 210.

(4) Dá bhrí sin, ba cheart CED a shlógadh chun ranníocaíocht airgeadais EUR 2 153 358 
a sholáthar i leith an iarratais a chuir an Bheilg isteach.

(5) Chun íoslaghdú a dhéanamh ar an am a theastaíonn chun úsáid a bhaint as CED, ba cheart 
feidhm a bheith ag an gcinneadh seo ó dháta a ghlactha,

TAR ÉIS AN CINNEADH SEO A GHLACADH:

Airteagal 1
Le haghaidh bhuiséad ginearálta an Aontais don bhliain airgeadais 2023, slógfar an Ciste 
Eorpach um Choigeartú don Domhandú d’Oibrithe Iomarcacha chun an méid EUR 2 153 358 
a sholáthar i leithreasuithe faoi chomhair gealltanas agus i leithreasuithe faoi chomhair 
íocaíochtaí.

Airteagal 2
Tiocfaidh an Cinneadh seo i bhfeidhm lá a fhoilsithe in Iris Oifigiúil an Aontais Eorpaigh. 
Beidh feidhm aige ón [dáta a ghlactha].

Arna dhéanamh sa Bhruiséil,

Thar ceann Pharlaimint na hEorpa Thar ceann na Comhairle
An tUachtarán An tUachtarán

 An dáta le cur isteach ag an bParlaimint sula bhfoilseofar san Iris Oifigiúil é.

RÁITEAS MÍNIÚCHÁIN

I. Cúlra

Cruthaíodh an Ciste Eorpach um Choigeartú don Domhandú (CED) chun tuilleadh cúnaimh a 
thabhairt d’oibrithe atá thíos le mórathruithe struchtúracha ar phatrúin na trádála domhanda. De 
réir Airteagal 8(1) de Rialachán (AE, Euratom) Uimh. 2020/2093 ón gComhairle, lena leagtar 
síos an creat airgeadais ilbhliantúil do na blianta 2021-20275 agus Airteagal 16 de Rialachán 
(AE) 2021/6916, ní fhéadfaidh an Ciste dul thar uasmhéid bliantúil de EUR 186 mhilliún 
(praghsanna 2018). 

I gcomhréir le pointe 9 de Chomhaontú Idirinstitiúideach an 16 Nollaig 20207, tar éis measúnú 
dearfach ar iarratas, ceanglaítear ar an gCoimisiún togra a chur faoi bhráid an údaráis 
bhuiséadaigh maidir leis an gCiste a shlógadh agus é a chomhlánú le hiarraidh chomhfhreagrach 
ar aistriú chuig na línte buiséid ábhartha.

II. An t-iarratas ón mBeilg agus an togra ón gCoimisiún 

An 17 Feabhra 2023, chuir an Bheilg iarratas EGF/2023/001 BE/LNSA isteach ar ranníocaíocht 
airgeadais ó CED, de dheasca 603 iomarcaíocht8 i gcuideachta Logistics Nivelles SA (LNSA), 
agus SuperTransport SA/NV, ar soláthróir é de Logistics Nivelles, mar thoradh ar chinneadh 
óna máthairchuideachta Kuehne + Nagel chun an chuideachta a dhúnadh. Is é sin an chéad 
iarratas ó 2023 agus an tríú iarratas a scrúdaíodh faoi bhuiséad 2023.

Tar éis measúnú a dhéanamh ar an iarratas sin, tháinig an Coimisiún ar an gconclúid, i 
gcomhréir leis na forálacha uile is infheidhme de Rialachán CED, go gcomhlíontar na 
coinníollacha chun ranníocaíocht airgeadais a dhámhachtain ó CED. 

An 6 Meitheamh 2023, ghlac an Coimisiún togra le haghaidh cinneadh maidir le slógadh CED 
i bhfabhar na Beilge chun tacú le hathimeascadh 603 thairbhí a bhfuiltear ag díriú orthu sa 
mhargadh saothair, i.e. oibrithe ar chuir LNSA agus SuperTransport SA/NV, ar soláthróir é de 
Logistics Nivelles, ar iomarcaíocht iad. San iomlán, slógfar EUR 2 153 358 ó CED don Bheilg, 
arb ionann é agus 85 % de chostais iomlána na ngníomhaíochtaí atá beartaithe.

Chinn an Coimisiún go raibh iarratas na Beilge inghlactha faoi na critéir idirghabhála a leagtar 
amach in Airteagal 4(2)(a) de Rialachán CED, lena gceanglaítear go gcuirfí 200 oibrí ar a 
laghad ar iomarcaíocht le linn tréimhse thagartha 4 mhí i bhfiontar i mBallstát, lena n-áirítear 
oibrithe ar chuir soláthraithe agus táirgeoirí iartheachtacha ar iomarcaíocht iad agus/nó daoine 
féinfhostaithe a bhfuil deireadh tagtha lena ngníomhaíocht.

Féadfar cómhaoiniú CED a iarraidh le haghaidh na gcúig chineál gníomhaíochta seo a leanas, 
a chuirfear ar fáil d’oibrithe iomarcacha: 

5IO L 433I, 22.12.2020, lch. 15.
6 IO L 153, 3.5.2021, lch. 48.
7 Comhaontú idirinstitiúideach idir Parlaimint na hEorpa, Comhairle an Aontais Eorpaigh agus an Coimisiún 
maidir le smacht buiséadach, le comhar in ábhair bhuiséadacha agus le bainistíocht fhónta airgeadais, agus 
maidir le hacmhainní dílse nua, lena n-áirítear treochlár i dtreo acmhainní dílse nua a thabhairt isteach, IO L 433I 
, 22.12.2020, lch. 28.
8 De réir bhrí Airteagal 3 de Rialachán CED.

a) Faisnéis, treoir ghairme agus cúnamh do shocrúchán seachtrach. Ag dul níos faide 
ná na gníomhaíochtaí caighdeánacha chun tacú le hiar-oibrithe LNSA a dhéantar 
thar ceann LNSA, áireofar leis sin seirbhísí oiliúna aonair, seirbhísí gníomhacha 
cuardaigh poist agus seirbhísí meaitseála poist, agus béim ar leith á leagan ar 
dhaoine leochaileacha.

b) Oiliúint, athoiliúint agus gairmoiliúint. Chomh maith le hoiliúint chaighdeánach a 
chuireann Forem agus a chomhpháirtithe ar fáil, tairgfear modúil shonracha 
cuardaigh poist, oiliúint shonrach a thugann aghaidh ar riachtanais shainaitheanta, 
modúl chun scileanna TF a fheabhsú agus neamhspleáchas digiteach a fháil. 

c) Tacaíocht chun gnó a chruthú. Chun cabhrú le hoibrithe ar mian leo a ngnó féin a 
sheoladh, áirítear i dtairiscintí céim dhiagnóise agus threorach, gníomhaíochtaí 
múscailte feasachta maidir leis an bhfiontraíocht, seisiúin faisnéise maidir leis an 
bhféidearthacht gnó a chruthú trí dhiagnóisí eacnamaíocha críochacha, agus líonrú le 
fiontraithe ábhartha agus le cóitseálaithe deimhnithe i gcruthú gnó. 

d) Ranníocaíocht chun gnó a chruthú. Maidir leis na hoibrithe a thosaíonn gnólacht nó 
gníomhaíocht mar dhaoine féinfhostaithe, gheobhaidh siad siúd ranníocaíocht suas 
le EUR 15 000.

e) Dreasachtaí agus liúntais. (1) Liúntais um chuardach poist agus liúntais oiliúna. 
Gheobhaidh oibrithe EUR 2 in aghaidh na huaire rannpháirtíochta éifeachtaí i 
ngníomhaíochtaí oiliúna nó cuardaigh poist. (2) Bónas maidir le scileanna TF a 
fheabhsú. Cuirfear cnapshuim EUR 400 ar fáil d’oibrithe a bheidh rannpháirteach 
go gníomhach agus a chuirfidh i gcrích an modúl rochtana ar neamhspleáchas 
digiteach, arb é is aidhm dó feabhas a chur ar a gcuid scileanna TF. (3) Bónas maidir 
le scileanna teanga a fheabhsú. D’fhonn forbairt na scileanna teanga 
trasdisciplíneacha a spreagadh chun athimeascadh post a éascú, deonófar cnapshuim 
EUR 500 d’oibrithe a leanann modúl dianoiliúna teanga a eagraíonn Forem nó cúrsa 
tumoideachais do theangacha i bhfiontar chun feabhas a chur ar a gcuid scileanna 
Ísiltírise, Béarla nó Gearmáinise mar chuid de chuardach poist ar leith. (4) Liúntas 
um fhilleadh ar scoil. Deonófar liúntas míosúil EUR 350 d’oibrithe a théann i mbun 
staidéir meánscoile nó staidéir threasacha go lánaimseartha ar feadh bliain amháin 
ar a laghad, nó oiliúint cháilitheach 3 mhí ar a laghad chun na scileanna riachtanacha 
a fháil do phoist a bhfuil éileamh orthu agus a bhfuil sé deacair daoine a aimsiú 
dóibh. (5) Liúntas chun gnólacht a chruthú. Gheobhaidh oibrithe ranníocaíocht 
mhíosúil EUR 350, ar feadh 12 mhí ar a mhéad, agus iad ag ullmhú chun a ngnó 
féin a thosú.

De réir an Choimisiúin, is ionann na bearta a bhfuil tuairisc orthu anseo agus bearta gníomhacha 
maidir leis an margadh saothair laistigh de na gníomhaíochtaí incháilithe a leagtar amach in 
Airteagal 7(2) de Rialachán CED agus ní dhéanann siad ionadú ar bhearta cosanta sóisialta 
éighníomhacha.

Sholáthair an Bheilg an fhaisnéis a theastaíonn maidir le gníomhaíochtaí atá éigeantach do na 
fiontair lena mbaineann de bhua an dlí náisiúnta nó de bhun comhaontuithe comhchoiteanna. 
Dheimhnigh siad nach dtiocfaidh ranníocaíocht airgeadais ó CED in ionad na ngníomhaíochtaí 
sin.

Nós imeachta

Chun an Ciste a shlógadh, tá iarraidh curtha faoi bhráid an Údaráis Bhuiséadaigh ag an 
gCoimisiún chun méid iomlán EUR 2 153 358 a aistriú ó chúlchiste CED (líne 
bhuiséid 30 04 02; leithreasuithe faoi chomhair gealltanas) chuig CED (líne bhuiséid 16 02 02; 
leithreasuithe faoi chomhair gealltanas).

De réir comhaontú inmheánach laistigh den Pharlaimint, ba cheart baint a bheith ag an gCoiste 
um Fhostaíocht agus um Ghnóthaí Sóisialta agus ag an gCoiste um Beartas Réigiúnach leis an 
bpróiseas, chun tacaíocht chuiditheach a thabhairt agus chun rannchuidiú leis an measúnú ar na 
hiarratais ón gCiste.

LITIR  ÓN gCOISTE UM FHOSTAÍOCHT AGUS UM GHNÓTHAÍ SÓISIALTA

An tUas. Johan Van Overtveldt
A Chathaoirligh
An Coiste um Buiséid
AN BHRUISÉIL

Ábhar: Tuairim maidir le Slógadh an Chiste Eorpaigh um Choigeartú don Domhandú 
d’Oibrithe Iomarcacha – EGF/2023/001 BE/LNSA - an Bheilg 
((2023/0152(BUD))

A Cathaoirligh, a chara,

Faoin nós imeachta dá dtagraítear thuas, iarradh ar an gCoiste um Fhostaíocht agus um 
Ghnóthaí Sóisialta tuairim a chur faoi bhráid do choiste agus chinn sé an tuairim a sheoladh i 
bhfoirm litreach.

Rinne an Coiste um Fhostaíocht agus um Ghnóthaí Sóisialta breithniú ar an ábhar agus ag a 
chruinniú an 28 Meitheamh 2023 chinn sé a iarraidh ar an gCoiste um Buiséid, mar an coiste 
atá freagrach, na moltaí seo a leanas a ionchorprú ina thairiscint i gcomhair rúin.

Le dea-mhéin,

Dragoş Pîslaru

MOLTAÍ

A. de bhrí, an 17 Feabhra 2022, gur chuir údaráis na Beilge iarratas EGF/2023/001 
BE/LNSA isteach ar ranníocaíocht airgeadais ón gCiste Eorpach um Choigeartú don 
Domhandú d’Oibrithe Iomarcacha (CED); 

B. de bhrí go mbaineann an t-iarratas le 603 oibrí a cuireadh ar iomarcaíocht sna 
cuideachtaí Logistics Nivelles SA (LNSA) agus SuperTransport SA/NV, soláthróir 
LNSA;

C. de bhrí gur mheas an Coimisiún go raibh iarratas na Beilge inghlactha faoi na critéir 
idirghabhála in Airteagal 4(2)(a) de Rialachán CED, lena gceanglaítear scor de 
ghníomhaíochtaí 200 oibrí iomarcach ar a laghad thar thréimhse thagartha 4 mhí i 
bhfiontar i mBallstát, lena n-áirítear oibrithe iomarcacha i soláthraithe agus i dtáirgeoirí 
iartheachtacha agus / nó daoine féinfhostaithe a bhfuil deireadh tagtha lena 
ngníomhaíocht.

D. de bhrí gur ghlac an Coimisiún, an 6 Meitheamh 2023, togra le haghaidh cinneadh 
maidir le CED a shlógadh chun tacú le 603 thairbhí a ath-imeascadh sa mhargadh 
saothair, agus gur chuir sé in iúl don Pharlaimint agus don Chomhairle é an lá céanna.

E. De bhrí gurb é Kuehne + Nagel (K+N) an teagmhas as ar eascair an t-easáitiú sin 
(cuideachta dhomhanda iompair agus lóistíochta atá lonnaithe san Eilvéis, a 
sholáthraíonn lasta mara agus seoladh aerlasta, lóistíocht chonarthach, agus gnólachtaí 
thar tír) chun deireadh a chur lena fhochuideachta Bheilgeach LNSA, a raibh 
deacrachtaí airgeadais aici le blianta beaga anuas (in 2020, bhí caillteanais LNSA níos 
airde ná an buiséad iomlán agus go raibh gá le méadú caipitil chun na caillteanais a 
fhritháireamh; in 2021, bhí na caillteanais níos airde arís ná mar a bhí coinne leis. Ní 
fhéadfadh LNSA leanúint ar aghaidh i mbun gnó san fhadtéarma ná sa mheántéarma 
gan brabús a dhéanamh nó gan cóimheá airgid a bhaint amach. de bhrí go soláthraíonn 
LNSA seirbhísí lóistíochta a maidir le táirgí bia, fíonta agus biotáillí atá úr agus tirim do 
Carrefour; de bhrí, d’fhonn an conradh le Carrefour a athnuachan, rinne K+N staidéar 
chun líonra a bheidh ann amach anseo a shainiú, rud a chuirfeadh feabhas ar sheirbhísí 
ar chostais iomaíocha. de bhrí, bunaithe ar thorthaí an staidéir, gur chinn K+N dáileadh 
náisiúnta a dhéanamh dá dháileadh réigiúnach ar bhianna úra agus tirime (seachas 
seachadadh a bheith á dhéanamh chuig siopaí ó thuaidh ag Logistics Kontich NV 
(Kontich) agus chuig siopaí ó dheas ag LNSA, chun gach seachadadh a bheith á 
dhéanamh ag Kontich agus chun LNSA a dhúnadh síos);

F. de bhrí in 2022 R4, go raibh an ráta dífhostaíochta sa Vallúin (8,4 %) 2.8 pointe 
céatadáin níos airde ná an ráta dífhostaíochta ar an leibhéal náisiúnta (5,6 %). de bhrí, cé 
go bhfuil LNSA lonnaithe i gCúige Bhrabant na Vallúine, go mbaineann na 
hiomarcaíochtaí le Hainaut freisin, áit a bhfuil 86.3 % de na hoibrithe dífhostaithe ina 
gcónaí. de bhrí i mí Feabhra 2023, gur tháinig méadú 9.8 % ar líon na gcuardaitheoirí 
poist cláraithe in Hainaut agus méadú 3.7 % ar líon na gcuardaitheoirí poist cláraithe i 
mBrabant na Vallúine.

G. de bhrí go n-áitíonn údaráis na Vallúine go mbeidh tionchar ar leith ag na 
hiomarcaíochtaí in LNSA ar dhá chatagóir oibrithe (oibrithe ar bheagán oiliúna agus iad 
siúd atá 50+ bliain d’aois) atá faoi mhíbhuntáiste cheana féin sa mhargadh saothair 

réigiúnach. de bhrí gurbh ionann iad siúd atá 50 bliain d’aois nó níos sine agus 30 % de 
na cuardaitheoirí poist cláraithe in Brabant Wallon i mí Feabhra 2023 agus go bhfuil 
níos mó ná leath (53.3 %) d’iar-oibrithe LNSA níos sine ná 45;

H. de bhrí gur thug an Bheilg tuairisc ar an gcaoi ar cuireadh san áireamh sa chás sin na 
moltaí a leagtar amach i gCreat Cáilíochta an Aontais Eorpaigh in oirchill athrú agus 
athstruchtúrú; de bhrí gur chomhlíon LNSA dlí na Beilge maidir le hiomarcaíochtaí 
comhchoiteanna, lena mbunaítear nós imeachta éigeantach maidir le hionadaithe na n-
oibrithe a chur ar an eolas agus maidir le dul i gcomhairle leo; de bhrí leis an nós 
imeachta gur féidir féachaint an bhféadfaí iomarcaíochtaí a sheachaint nó an líon 
iomarcaíochtaí a laghdú. de bhrí go bhféachtar leis freisin leis na hiarmhairtí a 
bhaineann le cailliúint post a mhaolú trí bhearta sóisialta comhlántacha, amhail 
tacaíocht a thabhairt chun oibrithe iomarcacha a ath-imlonnú nó athoiliúint a chur orthu. 

I. de bhí go ndéantar foráil i reachtaíocht réigiúnach na Vallúine maidir le tacaíocht 
shonrach d’oibrithe iomarcacha, i bhfoirm aonad ath-imlonnaithe (cellule de 
reconversion) ón tSeirbhís Phoiblí Fostaíochta agus Gairmoiliúna Réigiúnach (Forem), 
arna iarraidh sin ag eagraíochtaí ionadaíocha na n-oibrithe. de bhrí nach bhfuil aon 
oibleagáid ar an bhfostóir ná ar Forem maidir leis an aonad ath-imlonnaithe. de bhrí gur 
tríd an aonad ath-imlonnaithe sin a dhéanfar bainistiú ar chur chun feidhme na mbeart 
atá cómhaoinithe ag CED.

J. de bhrí nach sáróidh CED uasmhéid bliantúil de EUR 186 mhilliún (i 
bpraghsanna 2018), mar a leagtar síos in Airteagal 8 de Rialachán (AE, 
Euratom) 2020/2093 ón gComhairle an 17 Nollaig 2020 lena leagtar síos an creat 
airgeadais ilbhliantúil do na blianta 2021 go 2027;

Iarrann an Coiste um Fhostaíocht agus um Ghnóthaí Sóisialta ar an gCoiste um Buiséid, dá 
bhrí sin, mar an coiste atá freagrach, na moltaí seo a leanas a chomhtháthú ina thairiscint i 
gcomhair rúin:

1. á mheabhrú gurb é cuspóir CED dlúthpháirtíocht le tairbhithe a léiriú agus tacú leo; á 
mheas gur cheart ranníocaíochtaí airgeadais ó CED a dhíriú go príomha ar bhearta 
gníomhacha beartais mhargadh an tsaothair agus ar sheirbhísí pearsantaithe a bhfuil sé 
d’aidhm acu tairbhithe a ath-imeascadh go tapa i bhfostaíocht chuibhiúil agus 
inbhuanaithe laistigh dá n-earnáil gníomhaíochta tosaigh agus lasmuigh di agus ag 
leagan béim ar a thábhachtaí atá sé oibrithe a ullmhú le haghaidh geilleagar Eorpach atá 
glas agus digiteach agus dá bhrí sin dlús a chur leis na haistrithe dúbailte; á 
athdhearbhú, sa chomhthéacs sin, gur cheart ról tábhachtach a bheith ag an Aontas 
maidir leis na cáilíochtaí is gá a chur ar fáil don athrú cóir i gcomhréir leis an 
gComhaontú Glas don Eoraip;

2. ag aontú leis an gCoimisiún go bhfuil na coinníollacha a leagtar amach in 
Airteagal 4(2)(a), de Rialachán CED comhlíonta agus go bhfuil an Bheilg i dteideal 
EUR 2 153 358 de ranníocaíocht airgeadais a fháil faoin Rialachán sin, arb ionann í 
agus 85 % den chostas iomlán de EUR 2 533 363, a chuimsíonn EUR 2 484 363 de 
chaiteachas ar sheirbhísí pearsantaithe agus EUR 49 000 de chaiteachas ar 
ghníomhaíochtaí ullmhúcháin, bainistíochta, faisnéise agus poiblíochta, rialaithe agus 
tuairiscithe;

3. ag tabhairt dá haire gur comhlíonadh na ceanglais nós imeachta uile; á chur in iúl gur 

geal léi rannpháirtíocht na gcomhpháirtithe sóisialta chomh maith le Forem sa phacáiste 
beart a n-iarrtar cómhaoiniú CED ina leith; ag cur béim ar an ngá atá le trédhearcacht ag 
gach céim den nós imeachta agus á iarraidh ar na comhpháirtithe sóisialta a bheith 
rannpháirteach i gcur chun feidhme agus meastóireacht an phacáiste seirbhísí;

4. á chur i bhfáth, maidir leis na bearta a bhfuil tuairisc orthu thíos agus a gheobhaidh 
ranníocaíocht airgeadais ó CED, gur dheimhnigh an Bheilg nach bhfaighidh siad 
ranníocaíochtaí airgeadais ó ionstraimí airgeadais eile de chuid an Aontais freisin;

5. ag tabhairt dá haire go mbaineann an t-iarratas le 603 oibrí iomarcacha a bhfuil deireadh 
tagtha lena ngníomhaíocht; á chur in iúl gur geal léi go bhfuil an Bheilg ag dréim leis go 
nglacfaidh na tairbhithe incháilithe go léir páirt sna bearta (‘tairbhithe spriocdhírithe’); á 
chur i bhfáth gur fir iad 97 % de na tairbhithe a bhfuiltear ag díriú orthu, go bhfuil 
74.6 % díobh idir 30-54 bliana d’aois, 20.9 % díobh - os cionn 54 bliana d’aois; á chur i 
bhfios go láidir go bhfuil leibhéal oideachais meánscoile íochtaraí nó níos lú ag 48.8 % 
de na tairbhithe a bhfuiltear ag díriú orthu; á chur i bhfáth, thairis sin, gur cheart 
riachtanais shonracha na ngrúpaí sin a chur i gcuntas agus seirbhísí pearsantaithe á 
soláthar; 

6. á mheabhrú gurb é atá sna seirbhísí pearsantaithe atá le soláthar d’oibrithe ná na bearta 
seo a leanas: (a) (a) seirbhísí faisnéise, gairmthreoir agus cúnamh socrúcháin 
sheachtraigh, (b) oiliúint, athoiliúint agus gairmoiliúint, (c) tacaíocht chun gnó a 
chruthú, (d) rannchuidiú le cruthú gnó, agus (e) dreasachtaí agus liúntais (tá foráil 
déanta maidir leis na dreasachtaí agus na liúntais seo a leanas: (1) Liúntas um chuardach 
poist agus liúntas oiliúna. (2) Bónas maidir le scileanna TF a fheabhsú. (3) Bónas chun 
scileanna teanga a fheabhsú. (4) Liúntas chun dul ar ais ar scoil. (5) Liúntas chun 
gnólacht a chruthú).

7. á chur i bhfáth go háirithe a thábhachtaí atá Airteagal 7.2 de Rialachán CED, lena n-
éilítear go mbeidh pacáiste comhordaithe ann chun na peirspictíochtaí agus na scileanna 
riachtanacha sa mhargadh saothair amach anseo a réamh-mheas, ar nithe iad atá i 
gcomhréir leis an aistriú i dtreo geilleagar inbhuanaithe agus éifeachtúil ó thaobh 
acmhainní de agus lena ndíreofar go háirithe ar chothú na scileanna a theastaíonn sa ré 
dhigiteach thionsclaíoch. dá bhrí sin, á chur in iúl gur geal léi, go háirithe, go n-áirítear 
sna bearta oiliúna atá beartaithe modúl chun scileanna TF a fheabhsú agus 
neamhspleáchas digiteach a bhaint amach, rud a chomhlánaíonn an modúl chun 
scileanna digiteacha a fhorbairt atá mar chuid de thairiscint chaighdeánach oiliúna 
Forem;

8. ag meabhrú na féidearthachta atá ann le haghaidh bearta speisialta a bhfuil teorainn ama 
leo laistigh den phacáiste comhordaithe lena n-áirítear, inter alia, liúntais cúraim leanaí 
a íoc, mar a fhoráiltear in Airteagal 7.2 b de Rialachán CED, chun rannpháirtíocht 
cuardaitheoirí poist sna gníomhaíochtaí atá beartaithe a éascú; 

9. á athdhearbhú nach ceadmhach cúnamh ó CED a chur in ionad gníomhaíochtaí atá mar 
fhreagracht ar chuideachtaí, de bhua an dlí náisiúnta nó comhaontuithe comhchoiteanna; 
ag tabhairt dá haire gur chuir LNSA, i gcomhréir le dlí na Beilge maidir le 
hiomarcaíochtaí comhchoiteanna, ionadaithe oibrithe ar an eolas agus go ndeachaigh 
LNSA i gcomhairle leo; de bhrí gur éirigh leis an nós imeachta éigeantach seo 
EUR 1500 in aghaidh an oibrí a áirithiú chun costais athoiliúna a chumhdach;

LITIR ÓN gCOISTE UM FHORBAIRT RÉIGIÚNACH

An tUas. Johan Van Overtveldt
Cathaoirleach
An Coiste um Buiséid
AN BHRUISÉIL

Ábhar: Tuairim maidir le Slógadh an Chiste Eorpaigh um Choigeartú don Domhandú 
d’Oibrithe Iomarcacha – EGF/2023/001 BE/LNSA - an Bheilg 
((2023/0152(BUD))

A Uasail Van Overtveldt, a chara,

Rinne an Coimisiún Eorpach a thogra a tharchur chuig Parlaimint na hEorpa le haghaidh 
cinneadh ó Pharlaimint na hEorpa agus ón gComhairle maidir leis an gCiste Eorpach um 
Choigeartú don Domhandú a shlógadh ar iarratas ón mBeilg (COM(2023)0210) tar éis 
iomarcaíochtaí in Logistics Nivelles SA (LNSA) agus soláthróir amháin sa Bheilg. 
 
Tuigim go bhfuil sé beartaithe tuarascáil ar an togra sin a ghlacadh go luath sa Choiste um 
Buiséid.

Baineann an t-iarratas le hoibrithe iomarcacha a bhfuil deireadh tagtha lena ngníomhaíocht in 
Logistics Nivelles SA (LNSA) (447 n-oibrí) agus in SuperTransport SA/NV, ar soláthróir é de 
Logistics Nivelles (95 oibrí). Ina theannta sin, áirítear leis na tairbhithe incháilithe 61 oibrí 
iomarcacha a raibh deireadh tagtha lena ngníomhaíocht roimh an tréimhse thagartha 4 mhí nó 
ina diaidh sin. Is é 603 duine an líon iomlán tairbhithe incháilithe.

D’oibrigh Logistics Nivelles san earnáil eacnamaíoch a aicmítear faoi Athbhreithniú NACE 2 
Rannán 52 (Trádstóráil agus gníomhaíochtaí tacaíochta le haghaidh iompair). Tá na 
hiomarcaíochtaí san fhiontar sin lonnaithe i réigiún NUTS 2 Brabant na Vallúine (BE31).

Is é cinneadh Kuehne + Nagel (K+N) chun a fhochuideachta Bheilgeach LNSA a dhúnadh an 
teagmhas a bhí ina chúis leis na hiomarcaíochtaí sin. Tá deacrachtaí airgeadais ag an bhfiontar 
le blianta beaga anuas. In 2020, bhí caillteanais LNSA níos airde ná an buiséad iomlán agus bhí 
gá le caipiteal a mhéadú chun na caillteanais a fhritháireamh. In 2021, bhí na caillteanais níos 
airde arís ná mar a bhí beartaithe. Ní fhéadfadh LNSA leanúint ar aghaidh i mbun gnó san 
fhadtéarma ná sa mheántéarma gan brabús a dhéanamh nó gan cóimheá airgid a bhaint amach.
 
Seo a leanas na bearta atá i gceist leis na seirbhísí pearsantaithe a bheidh le soláthar do na 
hoibrithe iomarcacha: Seirbhísí faisnéise, gairmthreoir agus cúnamh maidir le socrúchán 
seachtrach; Oiliúint, athoiliúint agus gairmoiliúint; Tacaíocht maidir le gnólacht a chruthú; 
Ranníocaíocht chun gnólacht a chruthú; Dreasachtaí agus liúntais.

Is é EUR 2 533 363 na costais mheasta iomlána, costais a chuimsíonn caiteachas 
EUR 2 484 363 ar sheirbhísí pearsantaithe agus caiteachas EUR 49 000 ar ghníomhaíochtaí 

ullmhúcháin, bainistíochta, faisnéise agus poiblíochta, rialaithe agus tuairiscithe. Is é 
EUR 2 153 358 (85 % de na costais iomlána) an ranníocaíocht airgeadais iomlán a iarradh ó 
CED.

De bhun Airteagal 8(7), pointe (m), de Rialachán (AE) 2021/691, shonraigh an Bheilg gurb í 
an Vallúin a sholáthraíonn an réamh-mhaoiniú agus an comhchistiú náisiúnta.

Leagtar síos na rialacha is infheidhme maidir le ranníocaíochtaí airgeadais ón gCiste Eorpach 
um Choigeartú don Domhandú le haghaidh Oibrithe Iomarcacha (CED) i Rialachán 
(AE) 2021/691 ó Pharlaimint na hEorpa agus ón gComhairle an 28 Aibreán 2021 maidir leis an 
gCiste Eorpach um Choigeartú don Domhandú le haghaidh Oibrithe Iomarcacha (CED) agus 
lena n-aisghairtear Rialachán (AE) Uimh. 1309/2013.

Tá measúnú déanta ag comhordaitheoirí an choiste ar an togra sin agus d’iarr siad orm scríobh 
chugat lena thuairisciú nach bhfuil aon agóid ag tromlach an choiste seo in aghaidh shlógadh 
CED seo chun an tsuim thuasluaite a leithdháileadh, mar a mhol an Coimisiún.

Le dea-mhéin,

Younous OMARJEE

